
287.  
 

 
[Augsburg], 5. Mai 1566 

 
An Joachim Camerarius d. Ä. 
 
BSB, Clm 10370, Nr. 297. 
 
Clarissimo viro, D. Ioachimo Camerario etc. Domino et amico suo colendo. 
S. D. Sic euênit, vt cum à Norimbergensibus legatis ad caenam inuitatus essem, Philippus 
noster cum Roggebacho, non illi quidem expectati à nobis, sed gratissimi hospites ei conuiuio 
interessent. Postridie Grempium et Cratonem non tantùm conuenimus, sed et cum altero 
pransi, cum altero caenati sumus. Ita me facit frequentia doctorum et mei studiosorum 
hospitum, non parasitastrum paruolum, sed parasitum magnum, contra praeceptum Epicteti 
nostri τοῦ τὰς ἑστιάσεις τὰς ἔξω ἀποδοκιμάζοντος. Sed quia hae non sunt ἰδιωτικαὶ καὶ 
ἀφιλόσοφοι, veniam mihi dabit seuerus ille senex, amicis iucundissimis operam danti: quibus, 
si tu quoque accessisses, et Sturmius hic (vt significarat) commoratus esset diutius: ἐντελὴς ἀν 
ἐγένετο ἡ χαρὰ ἡμῶν: quam interruptam esse intempestiuis et falsis Peuceri literis de 
accelerando Augusti principis abitu, molestè ferimus. Patrimonĳ reliquias Deum tibi fortunare 
et augere velim, vt non eruditio tua tantùm et eloquentia celebretur, sed etiam sapientia, quae 
est his temporibus acquirendae pecuniae intelligentia: quam mihi laudem ὁ πυρόεις 
ἐπαναραφερόμενος τῷ ὡροσκόπῳ eripit. Sed tamen ὁ ἐριούνιος ἑρμῆς, ὁ τοῦ κλήρου τῆς τύχης 
τῆς κτητικῆς οἰκοδεσποτῶν, nos et ab inopia et à contemptu (θεῷ δὲ χάρις) vindicat hactenus, 
et labores nostros liberalius paulò incipit remunerari: quo fit, vt minus pigeat operarum, quas 
in poliendis lucubrationibus meis pono. Filĳs tuis omnibus multam salutem precor, et mea 
studia, quantulacunque illa esse possunt, polliceor. D. Ioachimum tempus est 

Νῦν ποτὲ δὴ τὸν θυμὸν ἐφ᾿ ἡδίονας διαγωγὰς 
τρεψάμενον, κρυεροῖο γόου κακὰ πάντα διωθεῖν, 
πειθόμενον τῷ Νῷ τε θεῷ θ᾿, ᾧ πάντα μέμηλεν 
ἔργα πάθη τὲ βροτῶν, καὶ μηδὲν γίγνεται εἰκῇ. 
ὃς τέλος εἰς ἐσθλὸν τοῖς εὐσεβέεσσιν ἰθύνει 
ἀργαλέην ἀρχὴν, καὶ δυσθύμους μελεδῶνας, 
πάνσοφος ὢν χρηστός τε πατὴρ, καὶ πᾶσι προσηνής. 

vt olim ad Antonium Fuggerum, simili in luctu, Musis quidem et Apolline nullo, sed non sine 
fructu scripsi. Vale, et me tuum ac tuorum esse, persuasum habeto. 3. Nonas Maĳ 1566. 
 

Hiero[nymus] Wolfius. 




